
មេរៀនទី​ ១៣៖ ស្រឡាញ់ខ្មាំងសត្រវរបស់អ្នក

លូកា ៦៖២៧-៣៨

មេរៀនសម្រាប់គ្រូ (យូធូបលីង)៖ https://youtu.be/vvp6QGOypxs

រឿងនៅក្នុងព្រះគម្ពីរសម្រាប់កុមារ៖ https://youtu.be/2qc2dt8KseI

គោលបំណង៖ ព្រះចង់ឲ្យយើងស្រឡាញ់មនុស្សគ្រប់គ្នា។

ខគម្ពីរចងចាំ៖ លូកា ៦៖៣១ “ដែល​អ្នក​រាល់​គ្នា​ចង់​ឲ្យ​គេ​ប្រព្រឹត្ត​នឹង​ខ្លួន​ជា​យ៉ាង​ណា នោះ​ត្រូវ​តែ​ប្រព្រឹត្ត​

នឹង​គេ​យ៉ាង​នោះ​ដែរ ”។

ចំរៀង (យូធូបលីង)៖

១. ខ្ញុំឲ្យបញ្ញត្តិថ្មី https://youtu.be/lio2oGzBFz8

២. ព្រះអម្ចាស់ទ្រង់ស្ថិតស្ថេរ https://youtu.be/suW4J1Wbxa4

៣. ព្រះយើងជាព្រះអស្ចារ្យ https://youtu.be/TU6HfxJXLvQ

១. អធិស្ឋាន

២. ចំរៀង (រើសចំរៀងខាងលើ១បទហើយច្រៀងជាមួយសិស្ស)

៣. ល្បែងកំសាន្ត «ចាប់យកបេះដូង!»

សំភារៈដែលត្រូវការ៖ (សូមមើលរូបភាពនៅទំព័រខាងក្រោមហើយព្រីន)

គ្រូកាត់ក្រដាសបេះដូងដែលមានពាក្យថា៖ ខ្ញុំស្រលាញ់ប៉ាម៉ាក់, ខ្ញុំស្រលាញ់

បងប្អូន, ខ្ញុំស្រលាញ់យាយតា, ខ្ញុំស្រលាញ់ពូមីង, ខ្ញុំស្រលាញ់មិត្តភក្ដិ,

ខ្ញុំស្រលាញ់ខ្មាំងសត្រូវ

១. យកបេះដូងទាំងអស់នោះដាក់ក្នុងកន្ត្រក

២. ចែកកុមារជា២ឬ៣ក្រុមតាមចំនួនកុមារតិច ឬ ច្រើន

៣. ជ្រើសរើសកុមារម្នាក់ចេញពីក្រុមនីមួយៗមក ហើយយក

ក្រមាចងភ្នែករបស់គាត់ដើម្បីឲ្យគាត់មកចាប់បេះដូងនៅក្នុង

កន្ត្រក បើតំណាងក្រុមណាចាប់បានពាក្យថា​ស្រលាញ់ខ្មាំង

សត្រូវ យើងឲ្យរង្វាន់តាមអ្វីដែលគ្រូមាន ។

៤. បើចាប់បានពាក្យថា ស្រលាញ់យាយតា,  ស្រលាញ់ពូមីង ,ស្រលាញ់មិត្តភក្ដិ យើងត្រូវ ពិន័យគាត់

លាបម្សៅ ឬលាបធ្យូង ឬបូតច្រមុះ ឬដើរបង្ហាញមូ៉ត។ល។

៤. ការណែនាំមេរៀន

សួរកុមារថាតើពួកគេគិតយ៉ាងដូចម្តេចចំពោះពាក្យដែលសរសេរថា “ខ្ញុំនឹងស្រឡាញ់សត្រូវរបស់ខ្ញុំ”​តើប្អូន

នឹងមានអារម្មណ៍បែបណានៅពេលដែលនរណាម្នាក់លួចរបស់លេងរបស់ប្អូន? ឬនៅពេលដែលនរណា

ម្នាក់ចិត្តអាក្រក់ដាក់ប្អូន? តើប្អូនចង់អោបពួកគេ និងចង់ឲ្យអំណោយទៅពួកគេដែរឬទេ? ប្រាកដជា

“អត់ទេ” ប្អូនប្រាកដជាចង់ឈ្លោះ ឬ ខឹងពួកគេទាំងនោះទៅវិញទេ។ នៅថ្ងៃនេះ

ព្រះគម្ពីរបានបង្រៀនយើង អំពីអ្វីដែលយើងត្រូវធ្វើចំពោះអ្នកណាម្នាក់មានដែលចិត្តអាក្រក់ ឬ

ធ្វើបាបយើង។ សូមឲ្យយើងបានរៀន អំពីការនោះ ហើយធ្វើជាកុមារដែលស្តាប់បង្គាប់ដល់ព្រះជាម្ចាស់!

៥. រឿងនៅក្នុងព្រះគម្ពីរ

សាច់រឿងនៅក្នុងព្រះគម្ពីរថ្ងៃនេះគឺនិយាយអំពី ព្រះយេស៊ូវបានបង្រៀនថា មនុស្សគ្រប់គ្នាត្រូវស្រលាញ់

ដល់ខ្មាំងសត្រូវរបស់ខ្លួន។ នៅពេលជនជាតិអ៊ីស្រាអែលឮបែបនេះ ពួកគេដឹងថា តើខ្មាំងសត្រូវនេះគឺ

សំដៅទៅលើអ្នកណា។ នៅក្នុងកំឡុងពេលនោះប្រទេសអ៊ីស្រាអែលត្រូវបានគ្រប់គ្រងដោយចក្រភពរ៉ូម

ហើយជនជាតិអ៊ីស្រាអែលមិនត្រូវបានពួកទាហានរ៉ូមធ្វើល្អដាក់នោះទេ។ រដ្ឋាភិបាលរ៉ូមបានយកពន្ធពី

ជនជាតិអ៊ីស្រាអែល ហើយមានពេលខ្លះពួកទាហានទាំងនោះបានធ្វើបាបដល់ជនជាតិអ៊ីស្រាអែលថែម

ទៀតផងដើម្បីធ្វើយ៉ាងណាឲ្យពួកគេអាចយកពន្ធបាន។ ដូច្នេះហើយ វាជារឿងលំបាកណាស់ដែលត្រូវឲ្យ

ជនជាតិអ៊ីស្រាអែលយល់ស្របទៅតាមសេចក្តីបង្រៀនរបស់ព្រះយេស៊ូវ ឲ្យទៅស្រឡាញ់ដល់ខ្មាំងសត្រូវ

របស់ខ្លួននោះ។ តើឲ្យពួកគេស្រឡាញ់ដល់ទាហានរ៉ូមដែលធ្វើបាបពួកគេបានយ៉ាងដូចម្តេច?

ក្នុងព្រះគម្ពីរ លូកា ៦៖២៧-៣១ ព្រះយេស៊ូវមានបន្ទូលថា “ប៉ុន្តែ ខ្ញុំ​ប្រាប់​អ្នក​រាល់​គ្នា ដែល​កំពុង​ស្តាប់​ថា

ចូរ​អ្នក​រាល់​គ្នា​ស្រឡាញ់​ពួក​ខ្មាំងសត្រូវ ហើយ​ប្រព្រឹត្ត​ល្អ​នឹង​ពួក​អ្នក ដែល​ស្អប់​អ្នក​រាល់​គ្នា​វិញ ចូរ​ឲ្យ​ពរ​ដល់

អ្នក​ណា​ដែល​គេ​ប្រទេច​ផ្តាសា​អ្នក ហើយ​អធិស្ឋាន​ឲ្យ​អ្នក​ណា​ដែល​ធ្វើ​ទុក្ខ​អ្នក ឯ​អ្នក​ណា​ដែល​ទះ​កំផ្លៀង

​អ្នក​ម្ខាង នោះ​ត្រូវ​បែរ​ម្ខាង​ទៅ​ឲ្យ​គេ​ទៀត ហើយ​បើ​អ្នក​ណា​យក​អាវ​វែង​របស់​អ្នក នោះ​កុំ​ឲ្យ​ឃាត់​មិន​ឲ្យ​គេ​

យក​អាវ​តូច​អ្នក​ផង​ឡើយ ចូរ​ឲ្យ​ដល់​អ្នក​ណា​ដែល​សូម​អ្នក ហើយ​បើ​អ្នក​ណា​យក​របស់​អ្វី​ផង​អ្នក នោះ​កុំ​ឲ្យ

​ទារ​វិញ​ឡើយ ដែល​អ្នក​រាល់​គ្នា​ចង់​ឲ្យ​គេ​ប្រព្រឹត្ត​នឹង​ខ្លួន​ជា​យ៉ាង​ណា នោះ​ត្រូវ​តែ​ប្រព្រឹត្ត​នឹង​គេ​យ៉ាង​នោះ​

ដែរ” ។

តើរឿងនេះស្តាប់ទៅដូចជាអ្វីដែលអ្នកអាចធ្វើវាបានដែរឬទេ? ហេតុអ្វីបានជាយើងត្រូវតែធ្វើបែបហ្នឹង?

សម្រាប់ចម្លើយព្រះយេស៊ូវបានពន្យល់នៅក្នុងព្រះគម្ពីរ លូកា ៦៖៣២-៣៦ ថា “បើ​អ្នក​រាល់​គ្នា​ស្រឡាញ់

​តែ​ពួក​អ្នក​ដែល​ស្រឡាញ់​ដល់​អ្នក នោះ​តើ​មាន​គុណ​បំណាច់​អ្វី ដ្បិត​ទាំង​មនុស្ស​មាន​បាប​ក៏​ស្រឡាញ់​ដល់​

ពួក​អ្នកដែល​ស្រឡាញ់​គេ​ដូចគ្នា​ដែរ។ ហើយ​បើ​អ្នក​រាល់​គ្នា​ប្រព្រឹត្ត​ល្អ ចំពោះ​តែ​ពួក​អ្នក​ដែល​ប្រព្រឹត្ត​ល្អ​

នឹង​ខ្លួន​អ្នក នោះ​តើ​មាន​គុណ​បំណាច់​អ្វី ដ្បិត​ទាំង​មនុស្ស​មាន​បាប​ក៏​ប្រព្រឹត្ត​ដូច្នោះ​ដែរ។ បើ​អ្នក​រាល់​គ្នាឲ្យ

​គេ​ខ្ចី ដែល​សង្ឃឹម​នឹង​បាន​វិញ នោះ​តើ​មាន​គុណ​បំណាច់​អ្វី ដ្បិត​ទាំង​មនុស្ស​មាន​បាប​ក៏​ឲ្យ​មនុស្ស​មាន​បាប​

ខ្ចី​ដែរ ដើម្បី​ឲ្យ​បាន​ដូច​ដើម​វិញ។ ចូរ​ស្រឡាញ់​ដល់​ខ្មាំងសត្រូវ​របស់​អ្នក​រាល់​គ្នា ឲ្យ​ប្រព្រឹត្ត​ល្អ​នឹង​គេហើយ

​ឲ្យ​គេ​ខ្ចី ដោយ​ឥត​សង្ឃឹម​នឹង​បាន​អ្វី​មក​វិញ​ចុះ នោះ​អ្នក​រាល់​គ្នា​នឹង​បាន​រង្វាន់​ជា​យ៉ាង​ធំ ហើយ​និង​ធ្វើ​ជា

​កូន​នៃ​ព្រះ​ដ៏​ខ្ពស់​បំផុត ដ្បិត​ទ្រង់​តែង​ល្អដល់​ទាំង​មនុស្ស​អកត្តញ្ញូ និង​មនុស្ស​អាក្រក់​ដែរ។ ដូច្នេះចូរ​អ្នក​រាល់​

គ្នា​មាន​ចិត្ត​មេត្តាករុណា ដូច​ជា​ព្រះវរបិតា​នៃ​អ្នក ទ្រង់​មាន​ព្រះហឫទ័យ​មេត្តាករុណា​ដែរ។”

ព្រះយេស៊ូវសន្យាថា បើសិនជាយើងស្រឡាញ់ដល់អ្នកដែលមិនធ្វើល្អដាក់យើង ដោយមិនរំពឹងនូវ​រង្វាន់

អ្វីទាំងអស់ នោះយើងនឹងទទួលបានរង្វាន់ពីព្រះវិញ! យើងនឹងក្លាយជាកូនរបស់ព្រះដ៏ខ្ពង់ខ្ពស់បំផុត

ពីព្រោះព្រះអង្គមានចិត្តសន្ដោសចំពោះ “មនុស្សពាល និងមនុស្សទុច្ចរិត”។ បន្ថែមពីលើនេះយើងត្រូវ

ចងចាំថា ព្រះមានសេចក្តីមេត្តាករុណាដល់យើង ហើយទ្រង់ស្រឡាញ់យើងសូម្បីតែពេលយើងធ្វើខុស

ច្រើនហើយយើងធ្វើដូចជាខ្មាំងសត្រូវរបស់ទ្រង់ក៏ដោយ។ ការប្រព្រឹត្តិជាមួយអ្នកដទៃដោយក្តីស្រឡាញ់

និងក្តីមេត្តាអាចពិបាកនឹងធ្វើ។ មានតែក្តីស្រឡាញ់របស់ព្រះយេស៊ូវសំរាប់យើងប៉ុណ្ណោះទេដែលអាចធ្វើឲ្យ

យើងស្រឡាញ់អ្នកដទៃតាមផ្លូវទ្រង់បាន។ ពីព្រោះយើងជាកូនរបស់ព្រះ យើងត្រូវជ្រើសរើសផ្លូវរបស់ទ្រង់។

ផ្លូវរបស់ព្រះគឺជាការស្រឡាញ់អ្នកគ្រប់គ្នា ហើយត្រូវធ្វើល្អជាមួយអ្នកគ្រប់គ្នា សូម្បីតែពួកគេបានធ្វើមិនល្អ

ដាក់យើងក៏ដោយ!

៦. សំនួរពិភាក្សា

១. ក្នុងសម័យព្រះយេស៊ូវតើអ្នកណាជាសត្រូវរបស់ជនជាតិអ៊ីស្រាអែល?

(ជនជាតិរ៉ូម/ទាហ៊ានចក្រភពរ៉ូម)

២. តើហេតុអីបានជាព្រះយេស៊ូវមានបន្ទូលឲ្យយើងស្រឡាញ់ដល់ខ្មាំងសត្រូវរបស់យើង?

(បើយើងស្រឡាញ់សត្រូវរបស់យើង យើងនឹងបានទទួលរង្វាន់ពីព្រះ)

៣. តើអ្វីជាហេតុផលផ្សេងទៀត ដែលថាយើងគួរតែស្រឡាញ់មនុស្សគ្រប់គ្នា?

(ពីព្រោះព្រះជាម្ចាស់បានស្រឡាញ់យើង បើទោះបីជាយើងធ្វើខ្លួនដូចជាខ្មាំងសត្រូវរបស់ទ្រង់ក៏ដោយ)

៧. ខគម្ពីរចងចាំ

លូកា ៦៖៣១

“ដែល​អ្នក​រាល់​គ្នា​ចង់​ឲ្យ​គេ​ប្រព្រឹត្ត​នឹង​ខ្លួន​ជា​យ៉ាង​ណា នោះ​ត្រូវ​តែ​ប្រព្រឹត្ត​នឹង​គេ​យ៉ាង​នោះ​ដែរ ”។

៨. ហត្ថកម្ម

ជំរើសទី១៖ “ស្រឡាញ់សត្រូវរបស់ខ្ញុំ”

សំភារៈដែលត្រូវការ៖ កាត់រូបបេះដូងហើយឲ្យកុមារម្នាក់មួយៗ (សូមមើលបេះដូងដែលមាននៅទំព័រខាង

ក្រោមសំរាប់ហត្ថកម្មនេះ) ក្រដាសរាងឈើឆ្កាងនៅលើជញ្ជាំង។

ក. ធ្វើឈើឆ្កាងធំមួយដោយប្រើក្រដាសបិតនៅលើជញ្ជាំង ឲ្យចេញជា

រាងឈើឆ្កាង។

ខ.ឲ្យកុមារម្នាក់ៗសរសេរឈ្មោះរបស់ពួកគេនៅលើបេះដូងដែល និ-

យាយថា “ខ្ញុំនឹងស្រឡាញ់សត្រូវរបស់ខ្ញុំ”។

គ. បន្ទាប់មកបិទភ្នែកកុមារម្នាក់ៗ ហើយបង្វិលគេឲ្យបាន៥ជុំ មុន

ពេលដែលពួកគេដើរទៅបិតបេះដូងនៅលើ ក្រដាស់ឈើឆ្កាង លើ

ជញ្ជាំង។ បើសិនកុមារមានការលំបាកក្នុងការស្វែងរកឈើឆ្កាង កុមារ

ផ្សេងទៀតអាចបង្ហាញផ្លូវបាន។

ឃ. ពេល​កុមារ​ទាំង​អស់​បាន​ដល់​វេន​ហើយ ហើយ​រូបបេះដូងរបស់ពួកគេត្រូវ​បាន​បិទ​ជាប់​នឹង​ ឈើ​ឆ្កាង

​ហើយសូម​ឲ្យ​កុមារ​ទាំងអស់ស្រែក​ឡើង​ថា «ខ្ញុំ​នឹង​ស្រឡាញ់​ខ្មាំង​សត្រូវ ព្រោះ​ខ្ញុំ​ជា​កូន​របស់​ព្រះ!»។

ង. ឲ្យរូបបេះដូង១ទៀតឲ្យកុមារយកទៅផ្ទះ។ ប្រាប់កុមារឲ្យសរសេរឈ្មោះនរណាម្នាក់ដែលពួកគេមិន

ចូលចិត្ត​ ហើយបិទរូបបេះដូងនោះនៅលើជញ្ជាំងផ្ទះពួកគេហើយឲ្យពួកគេអធិស្ឋានសំរាប់មនុស្សម្នាក់នោះ

រាល់ថ្ងៃ។

៩. ចំរៀង (រើសចំរៀងខាងលើ១បទហើយច្រៀងជាមួយសិស្ស)

១០. អធិស្ឋាន

ការថ្វាយបង្គំសំរាប់គ្រូ៖ (សូមអាន ហើយអធិស្ឋានមុនពេលចាប់ផ្តើមបង្រៀន)

ក្នុងពេលដែលយើងគិតពីការស្រឡាញ់ចំពោះខ្មាំងសត្រូវរបស់យើង, វាជារឿងសំខាន់ផងដែរក្នុងការ

ដែលយើងត្រូវអរព្រះគុណដល់ព្រះយេស៊ូវ ដែលបានជួយនាំយើងឱ្យមានទំនាក់ទំនងជាមួយនឹងទ្រ​

ទោះបីជាយើងមិនសមនឹងទទួលបានបានការនោះក៏ដោយ។ លូកា ៦៖៣១ “ដែល​អ្នក​រាល់​គ្នា​ចង់​ឲ្យ​គេ

​ប្រព្រឹត្ត​នឹង​ខ្លួន​ជា​យ៉ាង​ណានោះ​ត្រូវ​តែ​ប្រព្រឹត្ត​នឹង​គេ​យ៉ាង​នោះ​ដែរ”។ សម្រាប់អ្នកតើរឿងអ្វីដែលអ្នកគិត

ថាពិបាកក្នុងការធ្វើតាមបទគម្ពីរនះណាស់? លូកា ៦៖៣៦ “ដូច្នេះចូរ​អ្នក​រាល់​គ្នា​មាន​ចិត្ត​ មេត្តា-

ករុណា ដូច​ជា​ព្រះវរបិតា​នៃ​អ្នក ទ្រង់​មានព្រះហឫទ័យ​មេត្តាករុណា​ដែរ។” នៅពេលដែលទំនាក់ទំនង

របស់យើងជាមួយព្រះជាម្ចាស់កាន់តែរីកចម្រើន យើងនឹងចង់បង្ហាញសេចក្ដីស្រឡាញ់របស់យើងទៅ

កាន់ទ្រង់ដោយការបង្ហាញនូវសេចក្ដីមេត្ដាចំពោះអ្នកដទៃផងដែរ។

